ՀԻՄՆԱՎՈՐՈՒՄ
«ԱՆԱԼԻՏԻԿ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ԿԱՆՈՆԱԴՐԱԿԱՆ ԿԱՊԻՏԱԼԸ ՆՎԱԶԵՑՆԵԼՈՒ, ԳՈՒՅՔ ՕՏԱՐԵԼՈՒ ԵՎ ԱՆՀԱՏՈՒՅՑ ՕԳՏԱԳՈՐԾՄԱՆ ԻՐԱՎՈՒՆՔՈՎ ԳՈՒՅՔ ՏՐԱՄԱԴՐԵԼՈՒ  ՄԱՍԻՆ
ՀՀ կառավարության որոշման նախագծի 
      
Ներկայացված նախագծով նախատեսվում է ՀՀ տարածքային կառավարման և ենթակառուցվածքների նախարարության (այսուհետ՝ Նախարարություն) ենթակայության «Անալիտիկ» փակ բաժնետիրական ընկերությանը (այսուհետ՝ Ընկերություն 1) սեփականության իրավունքով պատկանող  Երևան, Արաբկիր համայնք, Կոմիտաս պողոտա 29 հասցեում գտնվող 5051.8 քառ. մետր մակերեսով շենք-շինությունները, ինչպես նաև դրանց զբաղեցրած, օգտագործման և սպասարկման համար հատկացված 0.42 հեկտար մակերեսով հողամասը (անշարժ գույքի նկատմամբ իրավունքների պետական գրանցման թիվ 12072017-01-0254 վկայական) (այսուհետ՝ Գույք 1) բաժնետոմսերի հետգնման միջոցով հետ վերցնել Ընկերություն 1-ից՝ ամրացնել Նախարարության պետական գույքի կառավարման կոմիտեին (այսուհետ՝ Կոմիտե) և ներկայացնել օտարման մրցույթով։
Գույք 1-ի շուկայական արժեքը 2021 թվականի նոյեմբերի 5-ի դրությամբ կազմում է 2 207 670 000 դրամ՝ ներառյալ գույքի զբաղեցրած, օգտագործման և սպասարկման համար հատկացված հողամասի շուկայական արժեքը։
Ներկայացված նախագծով նախատեսվում է նաև Ընկերություն 1-ի աշխատակազմը հետագա գործունեությունն իրականացնելու նպատակով տեղափոխել «Կոմետա» ԲԲԸ-ին (այսուհետ՝ Ընկերություն 2) սեփականության իրավունքով պատկանող քաղաք Երևան, Աջափնյակ, Ալիխանյան եղբայրներ փողոց 2  հասցե։
Հաշվի առնելով վորենշյալը՝ նախագծով, որպես Գույք 1-ի օտարման  մրցույթի պայման սահմանվել է նաև, որ մրցույթում հաղթող ճանաչված մասնակիցը (այսուհետ՝ Գնորդ) Ընկերություն 2-ին կփոխանցի 47 000 000 ՀՀ դրամ գումար։
Հաշվի առնելով նաև այն հանգամանքը, որ Ընկերություն 1-ի աշխատակազմը Գույք 2 տեղափոխվելու և գործունեություն իրականացնելու նպատակով անհրաժեշտ է Գույք 2-ը վերանորոգել՝ ներկայացված նախագծով, որպես մրցույթի պայման սահմանվել է նաև, որ Գնորդը պարտավորվում է մրցույթի արդյունքների մասին արձանագրությունը ստանալու օրվանից մեկամսյա ժամկետում Ընկերություն 1-ի կողմից ներկայացված պահանջներին համապատասխան, իր միջոցների հաշվին իրականացնել Գույք 2-ի, ինչպես նաև շենքի տանիքի վերանորոգման աշխատանքներ (վերանորոգման հետ կապված փաստաթղթերի կազմումը, աշխատանքների վերահսկումը և արդյունքների ընդունումը իրականացվում է Ընկերություն 1-ի կողմից), որն ըստ ՀՀ քաղաքաշինության կոմիտեի կողմից տրամադրված խոշորացված հաշվարկի կազմում է մոտ 280.0 մլն դրամ։
Գույք 1-ի զբաղեցրած 0.42 հեկտար մակերեսով հողամասի մի մասը ներկայումս հանդիսանում է կանաչապատ այգի, որը հաշվի առնելով նախագծով որպես մրցույթի պայման սահմանվել է նաև, որ գույքն օտարվելու դեպքում Գնորդը պարտավորվում է Կոմիտաս պողոտային հարող մոտ 0.21 հեկտար մակերեսով հողամասը մշտապես շահագործել որպես հանրային զբոսայգի։
Ներկայացվող նախագիծը պայմանավորված է պետական սեփականություն հանդիսացող գույքի կառավարման արդյունավետության բարձրացման քաղաքականությամբ։
ՀՀ կառավարության 18.08.2021թ. թիվ 1363-Ա որոշմամբ սահմանվել է ՀՀ կառավարության 2021-2026թթ. ծրագիրը, որի 6.7 կետով հաստատվել է «Պետական գույքի արդյունավետ կառավարում» բաժինը։ Ծրագրի համաձայն սահմանվել է գույքի արդյունավետության և գրավչության բարձրացմանը, միասնական բազայի հաշվառմանը, բնակչության սոցիալ-տնտեսական խնդիրների լուծմանն ուղղված մի շարք կատարման ենթակա միջոցառումներ։ Ներկայացված նախագծով սահմանված գույքային փոփոխությունները և գույքի օտարումը բխում է ՀՀ կառավարության 2021-2026թթ. ծրագրի պահանջներից։

